
				ఈ పుట అచ్చుదిద్దబడ్డది



	తే.	
అచ్చుగఁ జరాచరాత్మకంబైనయట్టి, యిజ్జగంబు సమస్తంబు నెవ్వఁ డయ్యె

నట్టిజగదీశునకుఁ బరమాత్మునకును, జిరకృపానిధి కే నమస్కృతు లొనర్తు.

	తే..	
సర్వభూతాంతరాత్ముని సర్వవిదుని, సర్వకారణభూతుని సర్వమయుని

సర్వదురితౌఘహరణుని సర్వహితుని, సర్వభువనైకనాయకు సంస్తుతింతు.

	క.	
కమలావిభు నారాయణుఁ, గమలభవేశానజనకుఁ గమలాక్షు నరిం

దము శంఖచక్రయుతకర, కమలున్ భజియింతు హృదయకమలమునందున్.

	తే.	
శేషపర్యంకశాయి యై క్షీరజలధి, యందు లక్ష్మీసమేతుఁ డై యలరువాని

నంతరిక్షంబుకైవడి నఖిలజగము, నిండుకొనియుండువాని నే నెఱిఁ దలంతు.

	తే.	
ఆదిమధ్యాంతరహితుఁ డై యలరువాని, నాదిమధ్యాంతకారణుండైనవాని

నఖిలకర్మచయాభోక్త యైనవాని, నఖిలమఖభోక్తయగువాని నభినుతింతు.

	సీ.	
ఏవిభుపదపద్మ మింద్రాదిసురశిరో, భృతపద్మరాగదీధితులఁ బెంచు

నేఘనునామంబు నిచ్చనైన వచింపఁ, గైవల్యనగరసౌఖ్యంబుఁ గూర్చు

నేదేవుమూర్తి యోగీంద్రమానసపద్మ, కర్ణికాంతరములఁ గలసి మెఱయు

నేప్రభుకరుణానిరీక్షణం బార్యుని, సకలకల్యాణభాజనముఁ జేయు



	 





	తే.	
మహిమ నెవ్వనిచారిత్ర మహరహంబు, బ్రహ్మహత్యాదిఘోరపాపము లడంచు

నయ్యనంతు రమాకాంతు నధికశాంతు, నిరుపమస్వాంతు భగవంతు నే భజింతు.

	ఉ.	
కిన్నరసిద్ధసాధ్యసురఖేచరయక్షభుజంగముఖ్యు ల

త్యున్నతభక్తిఁ దన్ గొలుచుచుండిన వారల కెల్ల నెన్నఁడున్

బన్నము లంటనీయక కృపామతి నెవ్వఁడు ప్రోదిసేయు న

ప్పన్నగరాజశాయిని బ్రపన్నగణాభయదాయిఁ గొల్చెదన్.

	తే.	
అనలుఁ డొక్క డయ్యు జగతిపై నన్నియెడల, స్థూలసూక్ష్మాకృతులఁ దనర్చుచు వెలుంగు

నట్లు దా సర్వభూతాంతరాత్ముఁ డగుచు, నలరు పరమాత్ము నెప్పుడు నాశ్రయింతు.

	తే.	
వటునితెఱఁగున బహురూపనామభేద, ముల మెలంగుచు నేమహాత్ముఁ డచరాచ

రం బగుప్రపంచ మెల్ల నిరంతరముగ, నిండుకొనియుండు నవ్విశ్వనిలయుఁ గొల్తు.

